
Formirati  vlade,  pokrenuti
ekonomiju
Opći izbori su iza nas. Birači su napravili svoj izbor i
njihova  se  volja  mora  poštovati.  Sada  nije  vrijeme  da
politička klasa u ovoj zemlji bude samodostatna, a sigurno
nijedan političar nema razloga da sam sebe veliča. Niti jedna
stranka  koja  je  učestovala  u  ovim  izborima  nije  postigla
rezultate, kako u protekle četiri godine tako i na biralištima
12. oktobra, koji bi opravdali takvu reakciju. 

„Sada je vrijeme da se vlast vrati u službu građana. Nema
mjesta nikakvoj sumnji da i međunarodna zajednica i građani
Bosne i Hercegovine imaju očekivanja – očekujemo da nove vlade
ostvare  značajne  i  brze  rezultate,“  rekao  je  visoki
predstavnik  Valentin  Inzko.

Za početak, parlamenti i vlade moraju biti formirani brzo i u
potpunosti u skladu sa zakonom i mora se osigurati potrebna
zastupljenost  konstitutivnih  naroda  i  ostalih.  Neformalni
princip  rotacije  predsjedavajućeg  Vijeća  ministara  svake
četiri godine također treba ispoštovati i drago mi je da je to
postala općeprihvaćena praksa. Taj princip je uveden uz pomoć
OHR-a i pokazao se pozitivnim.

Učinak vlasti u protekle četiri godine jednostavno nije bio
dovoljan. Više od pola miliona ljudi je nezaposleno. Stopa
nezaposlenosti među mladima jedna je od najviših na svijetu.
Desetine hiljada porodica još uvijek žive sa katastrofalnim
posljedicama  proljetnih  poplava,  a  desetine  hiljada  drugih
bore se svakodnevno sa pošasti siromaštva.

Stari pristup kakvom smo svjedočili posljednjih osam godina
više  ne  prolazi.  Nešto  se  mora  promijeniti,  i  to  odmah.
Međunarodna zajednica će pažljivo promatrati proces formiranja
vlasti i tražit ćemo znakove koji upućuju na to da li idemo u

pravom smjeru.

Najvažnije pitanje je kvalitet predloženih kandidata. U tom
pogledu,  moraju  se  postaviti  osnovna  pitanja:  Da  li  su
predloženi pojedinci sposobni da se nose s izazovima koje
donose  naredne  četiri  godine?  Da  li  su  dovoljno  snažni  i
dovoljno  pošteni  da  se  odupru  korupciji  i  stave  interese
građana na prvo mjesto? Van političkih stranaka ima dobrih i
kvalificiranih ljudi i ako su oni spremni učestvovati u vlasti
treba ih ozbiljno razmotriti za ministarske pozicije.

„Također  treba  da  bude  više  imenovanih  žena  u  narednim
mjesecima, u skladu sa Zakonom o ravnopravnosti spolova BiH
koji propisuje ravnopravnu zastupljenost spolova, što znači da
je jedan od spolova zastupljen najmanje 40%. Postoji stvarna
potreba za postizanjem bolje ravnoteže između muškaraca i žena
u vladama. U ovom trenutku, Bosna i Hercegovina ne koristi
ogromni talenat koji može igrati vitalnu ulogu u daljnjem
razvoju zemlje. Stoga koristim ovu priliku da pozovem stranke
koje budu formirale vlast da imenuju više žena“,  naglasio je
visoki predstavnik.

„Prilikom  formiranja  novih  vlasti  težište  ne  smije  biti
zapošljavanje  političara,  njihovih  prijatelja  i  rodbine.
Umjesto  toga,  javni  sektor  treba  postati  funkcionalniji  i
efikasniji. Vlada Tuzlanskog kantona je prije izbora poduzela
mjere kako bi smanjila broj ministara sa dvanaest na osam,
vodeći  se  razumnim  zaključkom  da  se  efikasnost  vlade  ne
povećava  samim  tim  što  je  vlada  veća.  Sada  će  Skupština
Tuzlanskog kantona odlučiti da li će nastaviti aktivnosti u
vezi s provođenjem ove inicijative. Pozivam druge kantone da
slijede njihov primjer, a da ostvarene uštede preusmjere u
programe za zapošljavanje,“ rekao je visoki predstavnik.

Rješavanje ekonomskih problema i otvaranje novih radnih mjesta
moraju biti prioriteti za bilo koga ko bude formirao vlast,
skupa sa borbom protiv korupcije i deblokiranjem napretka u
procesu evroatlantskih integracija. To je ono čemu se buduće



koalicije moraju odmah posvetiti. To se od njih očekuje zato
što  je  to  ono  što  su  građani  jasno  istaknuli  kao  svoje
potrebe.

„Imamo šansu za novi početak. Potrudimo se da ta šansa bude
iskorištena. Sada je sva pažnja usmjerena na stranke koje
prihvate odgovornost da budu u vlasti, a svi vrlo pažljivo
pratimo  razvoj  situacije,“  zaključio  je  visoki  predstavnik
Inzko.


